
Contribucidn de Carlos Alberto Ferreira de Almeida 6
coiiecemento da Cultura Castrexa?

ABSTRACT:

This paper is an approach to the methodologies followed by Carlos Alberto Ferreira de Almeida in
his researches of History of Art, Archeology and Anthropology. It shows his evolution and the
essencial contribution that he made to the knowledge of “Cultura Castreja”.

Quizais por tratarse dun traballo moi laborioso, que precisa dunha boa formacién metodoldxica en
xeral e sobre Cultura Castrexa en particular, asi como dispor do maior nimero posible de publicaciéns,
dispersas moitas delas en revistas locais desaparecidas, ainda non contamos cunha historia da historia do
Castrexo. Aproveitando o nome do amigo e, para o que agora interesa, relevante estudoso desta cultura,
decidin que a mina colaboracién 6 seu congreso versaria sobre a slia obra, incardindndoa, a xeito de
primeiro chanzo, nesa futura historia que, ainda que levante ronchas como tédalas antoloxias e obras
desta caste, xa vai sendo tempo de encarar.

A mifa intencion primeira foi a de enfocar a analise na lina da corrente antropoldxica posmoderna
de Clifford Geertz e seguidores, metodoloxia que analiza a obra a partir do coflecemento que se ten sobre
o autor; pero boteime atrds porque, ainda sabendo moito da peripecia vital de Ferreira de Almeida,
algunhas etapas importantes na stia formacién non me son totalmente evidentes e, para que o método de
Geertz sexa fiable, non debe de haber zonas significativas en sombra ou penumbra. Reducirei, pois, 6
minimo imprescindible as alusiéns & vida do autor.

As suas inquedanzas intelectuais levarono a investigar en diferentes eidos do saber, sobre todo en
historia, historia da arte, antropoloxia e arqueoloxia, e, nesta Gltima disciplina, nas etapas castrexa e
romana do Noroeste, sen renunciar a algunha incursiéon no mundo medieval.

O primeiro que pode resultar rechamante para calquera que saiba da sua lina de traballo é
comprobar que se trata dun autor que ven sendo cofecido pola slia obra arqueoldxica sobre protohistoria
e romanizacioén (e este congreso esta a evidencialo), mentres que tédolos seus traballos académicos (tese

1 Esta colaboracion foi elaborada para o Coloquio de Homenaxe a Carlos Alberto Ferreira de Almeida celebrado en Santiago do 2 ¢ 4 de
outubro de 1997. O Departamento de Historia | da Universidade de Santiago foi demorando a sta publicacién ata, sen devolver os orixinais nin
comunicalo 6s autores, decidir que non se publicaba. Agradezo que fora aceptada, integra e sen modificacion, no presente volume.

de licenciatura, tese de doutoramento e proba de agregacién) xiran 6 redor de importantes e variados
asuntos da Idade Media. Se no primeiro se encara co tema das vias, glosara no segundo aspectos
histéricos e artisticos para, no terceiro, desenrolar un tema estritamente de historia da arte. Non debemos
perder de vista que, desde o punto de vista académico, era Doutor en Historia da Arte e que,
administrativamente, era Catedréatico desa disciplina. Por todo o anterior, considero que non debo de entrar
sen mais nos seus traballos sobre Cultura Castrexa, xa que todo investigador debe de ser valorado e
comprendido na sua globalidade. Considero, xa que logo, necesario dedicar unha parte desta
comunicacion a analizar o Ferreira de Almeida historiador, antrop6logo e historiador da arte.

Se observamos cunha certa atencion o conxunto da sta obra, logo nos decatamos de que estamos
diante dun estudoso perfectamente catalogable dentro dunha tradicion comin a Galicia e é Norte de
Portugal. Os etnégrafos dunha banda e doutra do Mifio, 0 mesmo os do Seminario de Estudos Galegos,
gue non vou citar por ben cofiecidos, como os moitos portugueses, 6s que rindo homenaxe no meu sempre
particularmente admirado Leite de Vasconcelos, traballaron apaixonadamente na reconstrucién (como
xeito de explicacion) do pasado do noso pobo, traumética e estupidamente divorciado. Etnografia e historia
eran para todos eles cousas idénticas, ou cando menos camifios complementarios para chegar a unha
explicacion totalizadora do ser galego, do ser mifioto. E por iso polo que todos seran historicistas e polo
que todos subirdan 6 carro da escola histérico-cultural vienesa. Investigar cos presupostos desta escola
require moito amor e complicidade co obxecto de estudo. Os que tivemos a fortuna de traballar e convivir
con Carlos Alberto Ferreira de Almeida sabemos do seu profundo amor, da sla intensa comufdn con esta
nosa terra comun. Os lectores das slas obras non teran moito traballo para percibir o mesmo.

Que a escola histoérico-cultural centroeuropea sera o seu punto de partida, el mesmo nolo fai constar
explicitamente no seu primeiro traballo de arqueoloxia: “Seguimos por posicdo, como afinal o autor em
questédo (refirese a Jorge Dias), a escola histérico-cultural. Procuramos por principio uma origem
histérica para todo o fenémeno de cultura” (ALMEIDA, 1965). Cando se ocupe da supervivencia do
paganismo, insistird na importancia da “formacéao historicista que marca profundamente a nossa cultura
europeia” (ALMEIDA, 1974a). Tédolos seus traballos estan a testemufar que nunca renunciou a esta
metodoloxia, nin tan sequera cando descubre novos vieiros de interpretacion e mesmo da a impresion de
gue se deixa engaiolar por eles. Vai suceder isto a raiz de lle ter sido encomendadas unhas clases de
antropoloxia na Universidade. Preparaas con toda a profesionalidade, o que lle obriga a ler os mais
diferentes autores de tddalas escolas e quedara impresionado - desto temos falado os dous en moitas
ocasiéns - por Lévi-Strauss e o estruturalismo. Gustéballe moito a Almeida lembra-las Mitoléxicas, facendo
uso da comparacion co Bolero de Ravel.

Pero, ainda que daba a impresién de que queria selo, nunca foi un estruturalista exclusivo. Eu
nunca dubidei de que as escolas sempre tefien unha grande cabeza e uns seguidores mais ou menos
brillantes ou escuros; pero 0s grandes, ou crean escola propia, se lles dan oportunidade, ou cando menos
funcionan por libre, aproveitando o mellor de cada unha de xeito ecléctico. O noso autor, na stia obra
antropoldxica, mostrase as mais das veces como estruturalista, pero nos mesmos traballos aparecen citas
de autoridade de Dumézil, o que non resulta discordante, mesmo pola conxuncioén de estruturalismo con
aproximacion histérica; nun mesmo nivel atopamos a Ruth Benedict cos seus modelos culturais, a
antropoloxia econdmica de Herskovits (discipulo de Boas, como a anterior) ou, por suposto, a Godelier e
a Redsfield, a quen debemos a acufacién de Cultura de Folk aplicada a pequenas comunidades; tamén
aparecerd Mircea Elfade, para quen os mitos eran historias exemplares, que, “como sabemos, garantem
o0 acerto dos padroes culturais”, como dixo no sentido traballo no que compara a Santos Gracga con Jorge
Dias e mesmo cos dous autores que seguen (ALMEIDA, 1982d); non faltaran os grandes representantes
da antropoloxia social inglesa, caso de Evans-Pritchard ou, por rematar o listado, Malinowski. Certamente,
o funcionalismo foi outra das metodoloxias gratas a Almeida, e repetidamente emprega nas stas analises
argumentos do autor dos Argonautas do Pacifico (Cfr. ALMEIDA, 1979a)

Nos seus traballos sobre a parroquia (ALMEIDA, 1981a e 1986a), ainda que el mesmo di que
segue directamente a Lévi-Strauss, aprécianse outras moitas lecturas, sobre todo da xeografia humanistica
francesa, que, por certo, ven tamén pofiendo énfase nos estudos nucleares e, concretamente, parroquiais.

Nos traballos sobre arte, atopamos un eclecticismo semellante 6 que vimos de referir. A carén dun
renovador do estudo das fontes da Historia da Arte, como Schlosser, atopamos un declarado marxista,
como Hadjinicolau, autor de Historia da Arte e loita de clases. Apareceran os grandes estudosos das
formas como Wolfflim ou Focillén; autores que mesturan a investigacion simbdlica coa analise formal,
como Schapiro; socidlogos como Hauser; psicologos da percepcién -entre moitas outras cousas- como
Gombrich, que soubo conxugar os presupostos da escola de Viena coa iconoloxia da escola de Warburg e,
falando de Aby Warburg, non podian faltar, entre as lecturas e citas de Almeida, Wittkower e Panofsky,
sendo precisamente os seus mellores traballos, segundo o meu criterio, os derradeiros, nos que segue a
este Ultimo. Non faltard tampouco o frances Francastel ou, xa para rematar, outro investigador moi querido
para o autor, quizais pola procura do intre histdrico (sempre acompafara a Almeida o historicismo) no que
aparecen as iconografias. Tratase naturalmente de André Grabar.

A historia, ainda que fora como presentacién ou ambientacién doutro tipo de estudos, estard tamén
moi presente na obra do noso autor. Como sempre, imolo atopar manexando moitos e grandes
investigadores da talla de Braudel, Duby ou Le Goff. Nas suas introduciéns histéricas, apareceran
repetidamente a escola de Annales de Marc Bloch e Lucien Febvre e os membros mais significados da
Ecole des Hautes Etudes en Sciences Sociales.

As lecturas de Ferreira de Almeida foron moitas e ben escollidas, como acabamos de ver polos seus
traballos, e alglns incluso podemos dar fe de que os libros inundaban tédolos espazos da stia morada.
Pero unha cousa son as lecturas e mesmo a admiracién por determinados autores e outra moi distinta a
aceptacion intelectual da ideoloxia que subxace ou xera as stas metodoloxias. A formacién inicial do noso
autor foi a carreira eclesiastica; sendo sacerdote en zona rural, estuda historia, fai as diferentes probas,
da clases na Facultade de Letras e chega a Catedratico en Historia da Arte. El nunca compartiu o
marxismo, nin tan sequera como teoria e, en longas conversacions comigo, o Unico socialismo que
aceptaba, con reservas, era o utdpico, o de Owen, Saint-Simon ou Fourier. Era, de ter que escoller, mais
partidario de Bakunin que de Marx. Quéirase ou non, unha boa parte dos investigadores que vefo de citar,
porque el os emprega, navegan, ou cando menos iniciaron a sla singradura, en augas mais ou menos
salpicadas ideoloxicamente por Hegel e Marx e asi chegamos as contradiciéns de Ferreira de Almeida. Por
obvias razéns de brevidade non podo exemplificar en detalle, conformadndome co seguinte.

E habitual nel anunciar consecuencias sociais, politicas, culturais e econémicas, pero logo non se
tratan estes temas. Vemos isto xa na sla tese de licenciatura sobre as vias medievais, traballo por outra
banda magnifico, onde amosa xa unha grande erudicién; pero no que esas consecuencias, das que fala,
non aparecen (ALMEIDA, 1968). A tese de doutoramento versou sobre arte roménica e consta de dous
tomos. O primeiro deles estd integramente dedicado a presentar a zona de Entre-Douro-e-Minho nos
séculos do roménico. Podo asegurar que a sUa lectura é engaiolante. Tratase dunha visién antropolo6xica
do territorio na que vemos toda a vida latexando; é unha panorédmica cultural dentro do mais logrado da
historia total, da vida cotia; lembra o estruturalismo, lembra o argumento envolvente do Bolero, lembra
mesmo un funcionalismo harménico malinowskiano. E magoa que permaneza inédito este tomo. Pero
cando rematamos a sla lectura e recapacitamos, notamos que falta algo imprescindible. Se me retiran as
moitisimas datas dos documentos e me piden unha ubicacién cronoldxico-cultural, non sei dicir que estou
nun recanto da Europa Occidental do Medievo. Poderia tratarse dunha comunidade campesifia de calquera
época, nun nivel econémico de autoconsumo, dentro dun territorio de clima oceénico.

{Que fallou aqui? O autor presenta unha sociedade idilica, sen conflitos, sen opresores e oprimidos,
sen oratores, bellatores e laboratores, sen sefiores que se apropian da forza de traballo duns colonos e
duns servos. Dito doutro xeito: é imposible saber onde e en que época estamos. {Pesaba tanto a condicion
do cura sobre a do cientifico como para evitar meterse no esforzo tremendo que para os campesifios

supuxo o florecemento da arte medieval? Entramos no segundo tomo, xa todo dedicado &s obras
romanicas, e o primeiro autor co que tropezamos, na introducién, é nada menos que Hadjinicolaou,
seguido de Francastel e boa parte dos xa citados; Almeida chega a dicir que “a arte romanica é pura
ideologia”; pero remata o capitulo introdutorio e todo o que segue é unha mera descricién formal das
obras, sen outro tipo de andlise, xustamente o que Hadjinicolaou (nunha cita diferente) criticaba nas teses
de doutoramento. Fala longo e tendido de marcas de canteiro, d4 unha verdadeira clase de epigrafia..., en
suma, dedicase a tocar temas colaterais con respecto & historia da arte; pero ningin dos autores citados
na introducion se veria reflectido neste traballo, unicamente descritivo (ALMEIDA, 1978a).

Na lectura que fixen desta tese, non atopei (o que non quere dicir, necesariamente, que non estea)
a palabra feudalismo. Como complemento das probas de doutoramento presentou un traballo sobre
casteloloxia medieval, no mesmo territorio da tese (ALMEIDA, 1978b), e ai, xa no preambulo, se fala do
“nosso feudalismo”, & que mais adiante lle chamara peculiar e tardio. Novamente boto a faltar algo
elemental: {Quen fixo estes castelos? ¢Co suor de quen se fixeron? Xusto cando remata, di que, se tivera
tempo, trataria sobre os aspectos sociais, econémicos, etc. Honradamente, penso que non o fixo porque
nunca tivo intencion, nin aqui nin en ningln outro traballo, de facelo.

As probas de agregacion presenta outro tema de arte, concretamente sobre os nacementos ou
presépios. Coido que este estudo (ALMEIDA, 1982a), totalmente distinto do da sta tese doutoral en canto
a metodoloxia, é unha magnifica contribucién na que o autor se mostra decididamente panofskiano,
incorporando o aspecto histérico de Grabar. No ano seguinte, apareceran outros dous traballos dentro da
mesma lifa: un sobre a Anunciacién (ALMEIDA, 1983a) e outro sobre un diptico-relicario (ALMEIDA,
1983b). Naqguela época, temos mantido os dous longas e frutiferas discusiéns, entre outros aspectos,
sobre o simbolismo na arte, e gardo con respecto, como todo o demais de Carlos Alberto, un destes
traballos coa dedicatoria. “Ao Calo Lourido. Imaginario, isto é, simbdlico sempre”. Nos seus Ultimos
artigos sobre Arte, vese que Almeida se sinte integrado e comodo nesta corrente que arranca de Aby
Warburg.

Tratandose este dun congreso de Arqueoloxia € moi probable que a alglins dos presentes todo o que
veno de dicir lles resulte novo, pois, pola sla especialidade, saberdn tan s6 do Ferreira de Almeida
arquedlogo. Imos ver agora cal foi o seu papel no cofiecemento da Cultura Castrexa, pero ignorando o
anterior non é posible comprender a sta evolucién e contribucion 6 mesmo. Certamente, nos limites dunha
comunicacion non se poden esmiuzar as tres decenas de traballos que publicou sobre o tema, polo que
me conformarei con ir sinalando posicionamentos, cambios e fitos na evolucién do seu pensamento.

O seu primeiro traballo neste eido versou sobre as casas redondas castrexas (ALMEIDA, 1965). A
sta formacién é a de cura e estd a principiar a de historia, o que se nota inmediatamente, pois o artigo
semella un traballo de curso feito por un bo alumno; non hai investigacién de campo, reducindose todo a
unha recopilacion bibliogréfica, polo que recolle e transmite os saberes topicos da época: xustifica cousas
castrexas con outras do Bronce | do Levante espafol e dos construtores de megalitos, considera que
Sanfins e Sabroso non tefien nada de romano e, seguindo a Blanco Freijeiro, defende a non celticidade
dos castros. Fai unha longa cita de Balil (anos despois non o considerara arquedlogo, senén historiador, e
deixara de citalo) e parécelle aceptable a sla teoria de que estas construcion redondas provefen do
Mediterraneo. O ano seguinte, defende a continuidade ocupacional dos castros ¢ longo da Idade Media e
insiste en que, cando a documentacién medieval fala de castellum, ainda hai que pensar e traducir castro
(ALMEIDA, 1966).

Xa licenciado en Historia, temos dous traballos, de 1969 e 1970, nos que hai datos moi
interesantes, pero tamén certas contradiciéns entre eles. Se nun di que Augusto conquista o Noroeste,
encomezando asi o punto cero da romanizaciéon, no outro asegura que non houbo loitas neste territorio
nesa época. Moitos anos despois, nun dos seus Ultimos traballos sobre Cultura Castrexa, volveremos a
atoparnos co “ponto zero”, especificando que se emprega no senso de Malinowski, pero o tal inicio sera
ubicado en cronoloxia moi diferente. Asegura que a romanizacion foi moi tardia e lenta 6 norte do Douro,

pero os materiais de Alvarelhos fanlle dicir, pouco mais adiante, que este castro “foi muito cedo e
intensamente romanizado” (ALMEIDA, 1969), o que entra en contradicion co que defende no outro artigo,
no que di que os sinais de romanizacion de Alvarelhos son dos S. IlI-IV d.C. (ALMEIDA, 1970).

No seguinte traballo, estuda unha escultura, seguindo para isto a lifa discursiva da época: en
ocasiéns, os guerreiros galaicos non tefien as pernas completas, as cabezas son trofeos e “parecem de
tradicéo celta”, non hai certeza de que esta peza sexa castrexa, pero “tem um aspecto muito rudimentar”;
vemos, pois, tddolos lugares comilns empregados naquel tempo e, por alglns, ainda hoxe; pero, con
respecto 4 peza obxecto de estudo, presupdn que ten unha cronoloxia, posiblemente, de época galaico-
romana. Esta é unha apreciacién ou intuicién importante, como anos despois se puido verificar (ALMEIDA,
1971).

Ata o de agora, pode argumentarse que os traballos se contradin e mesmo tefien incorrecciéns, o
cal é certo; pero Almeida atépase nunha etapa inicial de formacién no mundo da arqueoloxia castrexo-
romana, e podo asegurar que non estd dicindo nada que sexa peor co que dician tédolos especialistas
peninsulares sobre Cultura Castrexa, neses mesmos anos. Pero nesta década dos 70, veremos que case
tédolos demais, ou non din nada ou seguen a dici-lo mesmo, mentres que vai ser agora cando Almeida
sente as bases arqueoldxicas sélidas dunha nova vision desta cultura. A bibliografia esta ai para demostrar
isto e eu, nunha ocasion, falando do traballo de Carlos Alberto, dixen que, despois de feita a escaleira, hai
quen presume de subila de costas ou choutando. Decidin nesta comunicacién non citar mais bibliografia
ca do autor, polo que non vou facer excepciéns cos meus traballos, nin tan sequera co que contén a frase
anterior. Aplicarei o mesmo criterio a uns artigos, do pouco que hai aproveitable da década dos 70, da
autoria de Maluquer e Balil.

No ano 72, atoparémonos cun traballo sobre a Pévoa de Varzim que non deixa de ser unha escusa
para expor tédalas stas ideas e conecementos sobre a Cultura Castrexa, nesas datas. Preoclipase pola
paleopaisaxe e segue ainda a Lopez Cuevillas e Blanco Freijeiro, pero incide en dlas cousas mas que xa
insistira Blanco: nas influencias meridionais, que sitla non moito antes do S. IV a.C., e na non celticidade
desta cultura. Di que a Cultura Castrexa é residual, acepta que hai enterramentos dentro dos poboados,
considera as arracadas de Laundos coevas das primeiras influencias romanas e fala, por vez primeira, de
barrios, no senso de unidades familiares, tema este que sera desenrolado con especial énfase nos seus
derradeiros traballos. Por Ultimo, presenta a primeira tentativa seria de clasificacién da cerdmica castrexa,
baseandose, non en pezas illadas nos museos, senén nos materiais de cinco xacementos, e fai referencia
a unha que “agora vamos conhecendo melhor e que desighamos com o nome de ‘cerdmica bracarense”
(ALMEIDA, 1972).

No ano 73, publica un par de artigos nos que se amosa xa como un tipélogo pulcro e un escavador
preciso (ALMEIDA, 1973a e 1973b) e, nun terceiro traballo, ainda que caia nunha contradicion, unhas
paxinas despois, para poder xustificar a tardia entrada do cristianismo no Noroeste, parte da afirmacion
de que a romanizacién comezou cedo: “Nos tempos de Augusto esta regido é, politica e
administrativamente, organizada” (ALMEIDA, 1973c). Fala tamén de castros que se reocupan, deixando
atras a continuidade lineal que defendera 6 primeiro. Podo dicir que estes traballos de 1972 e 1973 estan
a mostrar xa un verdadeiro arquedlogo, que dubida, pero que avanza no emprego de bibliografia, de
método e de interpretacions; pola contra, no artigo sobre as influencias do sur na Cultura Castrexa, penso
gue tefien mais valor os datos que aporta que as interpretacions, bastante desiguais (ALMEIDA, 1974c).
Mentres tanto, Almeida esta a realizar escavacions, entre outros xacementos, no Monte Mozinho e, neste
mesmo ano, aparecera a primeira memoria da sta autoria deste castro para, tres anos despois, publicar
a segunda (ALMEIDA, 1974b e 1977). Unha vez mais, debo confesar que este castro ten para min unha
significacion especialisima, pois nel aprendin, da man de Carlos Alberto Ferreira de Almeida, como se
debia de facer unha escavacién arqueoldxica, e ainda hai agora dous meses que, fiel & cita anual, desde
vai en 20 anos, estiven ali nos traballos da Doutora Soeiro, continuadora dos do mestre, como entre noés
era e é cofecido Ferreira de Almeida.

Da primeira das publicaciéns sobre este xacemento, direi tan s6 que, por fin, temos un castro, no
gue se fai unha escavacién e se incardinan todos e cada un dos achados no seu respectivo nivel e na sla
precisa cronoloxia. Con so este traballo de 1974, xa a comunidade cientifica dedicada a esta cultura teria
que ter a Almeida como referente obrigado. Pero, cando lemos o de 1977, atopamos algo novo no
quefacer arqueoléxico do autor. EI mesmo chega a dicir do seu traballo: “este relatorio ficard a ser uma
pedra fundamental na teorizacdo da cultura castreja”. Vai dedicar varias paxinas a conclusions, paxinas
das que soamente quero dicir que deberan de ser de lectura obrigada para os estudosos do castrexo. Entre
o primeiro e o segundo Mozinho, Almeida foi encargado de clases de antropoloxia na facultade e descubre
gue tédalas slas lecturas son aplicables é que esta a facer desde hai anos, e asi empregara frases de
Ortega: “A casa é a expresién do cotidiano”; ou falard da identidade do eu en oposicion & alteridade do
outro. A partir de aqui, xa non serd o arque6logo en senso puro e estrito, sendn que se achegara sempre
0s xacementos, procurando atopar os homes que os habitaron.

No 1975, apareceu unha magnifica publicacion na que fai unha tentativa de clasificacién
cronoléxica e formal da cerdmica castrexa. Fallou no inicio por partir do tipo Penha, pero ainda hoxe segue
a ser valida na sta meirande parte (ALMEIDA, 1975a). Tamén este ano, d4 a cofiecer os resultados da
primeira escavacion dun monumento con forno e, ainda que non foi el o primeiro en dicir isto, pois xa
Conde-Valvis - el non o cita - opinaba asi 20 anos antes, defende que se trata dun recinto termal. Do que
non hai dubida, despois da slia escavacion, é de que foi feito no S. 1 d.C., eliminando asi tédalas hipéteses
de prerromanismo destes monumentos (ALMEIDA, 1975b). Venen logo dlas publicaciéns, compartidas
con Vitor Oliveira Jorge, que, persoalmente, non considero ningunha contribucion és cofiecementos da
Cultura Castrexa, e as conclusions as que chegan non me lembran en absoluto a Ferreira de Almeida
(ALMEIDA e JORGE, 1979b e JORGE e ALMEIDA, 1980a); el sempre falou (antes e despois destes
traballos) de guerreiros galaico-minhotos, mentres que aqui do que se fala é de guerreiros lusitanos e fanse
pertencer 4 Idade do Ferro, cando el sabia que os do Monte Mozinho eran de época auglstea. Certamente,
non sei que fai na portada o seu nome.

De 1980, temos un estudo estritamente arqueoldxico-tipoldxico sobre un posible templo no Monte
Mozinho (ALMEIDA, 1980b), outro tamén tipoldxico sobre uns achados do Castelo de Neiva (ALMEIDA,
1980c), traballo que reaparecera, o ano seguinte, noutra revista. De 1981, sera a memoria de escavacion
do castro de Santo Estévao da Facha, dirixida por el e publicada en colaboracién. Dou fe, xa que participei
nos traballos, como consta na primeira nota, da finura coa que Ferreira de Almeida diseccionaba estratos
e niveis, nun espazo reducidisimo, desde o mundo medieval ata os inicios do castrexo, con cerdmicas tipo
Alpiarca, aticas e de tradicion ptinica (ALMEIDA et alii, 1981b). O ano seguinte, publicarad o mesmo grupo
unhas dataciéns de C14 do xacemento. Posiblemente foran mal calibradas e eles mesmos esperaban,
polos materiais, uns 100 anos mais de antigliidade para as mesmas (ALMEIDA et alii, 1982b).

Publica, en 1981, unha estatua de guerreiro galaico que, pouco despois do seu achado,
examinamos, nunha visita conxunta, colegas das duas bandas do Mifo. Obviamente, tendo en
consideracién o tema da mina tese doutoral, da que tanto falei, discutin e intercambiei ideas con el,
concordo coa meirande parte do que dixo dela (ALMEIDA, 1981c¢). Non podo dici-lo mesmo do que sobre
esta peza e o que representa opina 6 ano seguinte, no decurso dunha polémica con Silva, xa que entra en
contradicion con case todo o que tina dito o ano antes (ALMEIDA, 1982c).

Imos chegar agora & derradeira fase de Ferreira de Almeida como arqueologo. Variadas razéns faran
que o autor dedigue mais tempo és estudos de arte en detrimento dos de arqueoloxia. Pero antes de deixar
este eido da investigacion, fard ainda unha enorme contribucién 6 mesmo. En 1983, vai publicar un
pequeno artigo, no que condensa todo o que para el é a Cultura Castrexa, na que valorara, sobre todo, o
poboado como definitorio, por riba da especificidade de artefactos ou enterramentos. Acufara o titulo de
“Primeira civilizacdo de pedra” do NO. Fard unha periodizacién do castrexo, diferente 6 que tifia dito
noutras ocasions e coa que concordo, agas co que considero un pequeno desvio cara 6 presente, no que
el chama “Castrejo Antigo”, desvio que procede da calibracién das datas de Cq4 da Facha. Sen lugar a

dubidas, esta publicacion representa un fito para o cofiecemento da Cultura Castrexa. Esté escrita a xeito
de ensaio ou traballo de opinion, sen citar bibliografia (ALMEIDA, 1983c).

Catro traballos seguiran a este, pero realmente non son mais que repeticiéns, mesmo con textos
idénticos. Nun deles, que redacta para un curso sobre Castrexo e Historia Antiga (ALMEIDA, 1983d),
veremos pequenas variantes, sobre todo no emprego de bibliografia, e mais concretamente histéricas e
antropoldxicas (volvemos a atopar a Malinowski e 6 seu punto cero). Temos outro, no que practicamente
tan s6 cambia o titulo, amais de mencionar por primeira vez, nos seus traballos, o tema da origo, algo que
semella non entusiasmarlle, quizais pola alusién a castella e non a castra. Non hai que esquecer que el
sempre defendeu a traducién de castellum por castro, mesmo en época medieval (Cfr. o traballo citado
de 1966). Sé hai dlas citas bibliograficas (unha del, e non precisamente a de 1965, con tema semellante
e tratamento totalmente distinto, e outra de Mergelina) (ALMEIDA, 1984). Se o anterior foi escrito para
un curso en Oviedo, para outro, de Donostia, volvera a facer unha case repeticion, na que, como novidade,
atoparemos unha serie de cadros, explicables moi posiblemente por un cambio no seu estado civil.
Rebaixa, sen xustificacion, a cronoloxia da petrificacion das casas con respecto 6s traballos anteriores, e
fai unhas apreciaciéns sobre a gramaética decorativa castrexa e o seu papel na sociedade que considero
absolutamente erradas (ALMEIDA, 1985). E chegamos ¢ derradeiro traballo sobre Cultura Castrexa e
romanizacién, no que volve a cambiar o titulo, pero non o contido. O texto é case que idéntico e repitense
cadros e mapa do anterior (ALMEIDA, 1986b).

Se 6 primeiro traballo de 1983 lle engadira os cadros destes dous Ultimos, non precisaba facer
cinco publicacions, pero da a impresién de que Ferreira de Almeida perdeu o interese por seguir a
investigar no eido da Cultura Castrexa e decidiu escribir unha a xeito de despedida, de manda
testamentaria cientifica; pero diferentes cursos seguen a reclamalo e el vai co que ten feito; agora as slas
inquedanzas camifnan noutras direcciéns.

Miramos, 6 primeiro, as fontes e os métodos de Ferreira de Almeida en Antropoloxia, Historia e Arte.
{Que podo dicir agora sobre o arquetlogo? Por suposto, manexou todo tipo de autores, ainda que nos
Ultimos anos decidira non citar a ningln; pero a sta grande contribucion 6 cofiecemento da Cultura
Castrexa deriva da sta condicién irrenunciable de labrego, o que lle proporcionou un saber preciso das
terras (lembro as veces que me demostrou unha diferenza de estrato, de cor e textura idéntica, s6 pola
variedade do seu cheiro); xunto a isto, posuira un raciocinio absolutamente I6xico e un cofiecemento
inmediato e familiar dos materiais. Cando, na década dos 70, empecei a traballar con el, impresionoume
como clasificaba numericamente, e case sen mirar, calquera fragmento de sixilata ou bracarense por
pequeno que fora, e non quero lembrar o que sucedia naquel tempo nas escavacions de Galicia. Xa por
ultimo, estou a ver a Carlos Alberto, paleta en man, limpando persoalmente aquel punto dificil que a sta
intuicién (baseada na ciencia e na experiencia) lle insinuaba que conteria a clave para interpretar unha
secuencia estratigrafica. E, cando via algo con claridade, non dubidaba en expofielo & colectividade
cientifica, sen medo 6 que se puidera dicir diante dun plantexamento absolutamente novo. Sé facendo
isto, avanza a ciencia, pois o comodo é continuar a traballar coa cosmoloxia ptolomaica, sen se decatar
da revolucién copernicana.

Puiden facer unha apoloxia do mestre, pero a el, cientifico por riba de todo, non lle gustaria. Foi
tan importante o seu labor (eu diria decisivo) que as pequenas criticas ou discrepancias que fixen notar
tan sé testemufan que, por fortuna, era humano. Grazas unha vez mais, Carlos, polo teu maxisterio e a
tla amizade.

